Persvrystelling deur die Wes-Kaapse Departement van Landbou

Afrika perdesiekte: Huidige situasie 29 Maart 2004

Monsters versamel van ’n perd vanuit die Spes Bona gebied (tussen Durbanville en Klipheuwel) wat laasweek dood is, is deur die Onderstepoort Veterinêre Instituut laat Vrydagmiddag 26 Maart 2004 positief bevind op die Polimerase Kettingreaksie Toets (PCR). Veeartsenydiens van die Departement Landbou beskou hierdie as ’n bevestigde geval van perdesiekte totdat die teendeel bewys word. 

Omliggende eiendomme met perde en donkies is reeds Saterdag 27 Maart 2004 onder kwarantyn geplaas. Die perde op die betrokke eiendom was nie teen perdesiekte ingeënt nie aangesien hulle wild op die plaas rondbeweeg. Daar sal gepoog word om die oorblywende 5 perde so gou moontlik in te ent en hulle sal van laagliggende areas weggehou word.

Bogenoemde situasie word vererger deur die vrekte van ’n perd gister (Sondag 28 Maart 2004) net langs Kalbaskraal, ’n entjie langs die N7 in die rigting van Malmesbury. Die kliniese tekens en nadoodse letsels van hierdie geval dui sterk daarop dat dit ook perdesiekte kan wees. Monsters van hierdie geval is reeds na Onderstepoort versend en ’n voorlopige antwoord word teen Donderdag verwag.

Omliggende persele sal as voorkomingsmaatreël onder kwarantyn geplaas word. Daar is ook reeds ’n in-diepte opname van persele in die omgewing geloods. Verdere voorrade van entstof sal aan privaatveeartse beskikbaar gestel word sodat perde in hierdie hoë-risiko gebiede immuniseer kan word. In beide gevalle word vermoed dat die verspreiding van die siekte toegeskryf kan word aan die natuurlike noordelike verspreiding van die vektore (Culicoides spp. muggies) saam met die heersende winde.

Die samewerking van perde-eienaars in die volgende areas, ten einde bewegings van perde tot ’n absolute minimum te beperk, sal baie waardeer word:

· Joostenbergvlakte

· Durbanville

· Klipheuwel

· Kalbaskraal

· Philadelphia

Daar word streng aanbeveel dat eienaars in hierdie hoë-risiko areas hulle perde laat inent teen Afrika perdesiekte. Perde wat nie in die afgelope 12 maande ingeënt is nie, kan nou ingeënt word. Perde moet ook nie naby vleie, riviere en ander laagliggende gebiede gehou word nie en moet verkieslik snags op stal gehou word. Die gebruik van insekafweermiddels soggens en saans word ook aanbeveel. Alle gevalle van siek perde moet onverwyld aan die betrokke privaatveearts of plaaslike staatsveearts gerapporteer word.

